
ବିନା ଶ୍ରମ ଯତ୍ନେ କିଏ ହେବ ପାର, 

ଦୁସ୍ତର ଅନନ୍ତ ଭବ-ପାରାବାର ? 

ନୈତିକ ସାହସେ ହୋଇଣ ସାହାସୀ 

କର୍ତ୍ତବ୍ୟ ରୂପିଣୀ ତରୀ ପରେ ବସି । 

ବିବେକ ଆହୁଲା ଅବିରତେ ମାର, 

ହେବ ଯେବେ ଭବ-ମହାସିନ୍ଧୁ ପାର । 

ବ୍ରାହ୍ମଣ ଚଣ୍ଡାଳ ଧନେଶ ଭିଖାରୀ, 

ଏକ ନାବେ ବସି ହେଉଛନ୍ତି ପାରି । 

ବିକାର କାହାରି ମନେ ନାହିଁ ଲବେ, 

ଧର୍ମ-ନାବେ ସମ ଅଟନି ସରବେ । 

ଧନ୍ୟ କାଠଯୋଡ଼ୀ ପ୍ରିୟ ଶୈବଳିନି, 

ଧନ୍ୟ ପୂତନୀରା ତରଙ୍ଗମାଳିନି ! 

ତୋର ବଡ଼ ଦୟା ଅକିଞ୍ଚନ ଜନେ, 

ଧର୍ମ୍ମଭାବ ତେଣୁ ଉପୁଜାଉ ମନେ । 


ଅସ୍ତାଚଳେ ଏବେ ପ୍ରବେଶ ତପନ,

ଲୋହିତ ରଞ୍ଜିତ ପ୍ରତୀଚୀ ଗଗନ । 

ଅସ୍ତମିତ ରବି ହିରଣ୍ମୟ କର, 

ପ୍ରତିବିମ୍ବି ମେଘେ ଦିଶେ କି ସୁନ୍ଦର ! 

କୃଷ୍ଣ ମେଘେ ପଡ଼ି କନକ କିରଣ, 

ସୃଜିଛି ଆହା କି ବିଚିତ୍ର ବରଣ । 

ଏପରି ମହତ ଜନର ପ୍ରଭାବ, 

ଜନ୍ମାଏ ଅପର ପ୍ରାଣେ ନିଜ ଭାବ ।

